
Salanueva kontseilariak Nafarroako toki maparen zirriborroa aurkeztu du 

Helburua Foru Komunitateko udalek, kontzejuek eta mankomunitateek eskaintzen dituzten zerbitzuak hobetzea eta arrazionalizatzea da, besteak beste, elkartze edo taldekatze formulen bitartez 

Asteartea, 2008ko abenduaren 16a.  Amelia Salanueva Murguialday Toki Administrazioko kontseilariak bere departamentuak landutako Nafarroako berrantolaketa administratibo eta funtzionalari buruzko proposamena aurkeztu du gaur. Kontseilariak hitzeman bezala, dokumentua Nafarroako Udalerri eta Kontzejuen Federazioari aurkeztu zitzaion, eta gaur Nafarroako Parlamentura ere igorri du. Izan ere, udal maparen erreforma hasteko zirriborro irekia da. 
Zirriborro honetan bildutako proposamenek legegintzaldi honetan Nafarroako udalek, kontzejuek eta mankomunitateek (guztira 704 toki erakunde) eskainitako zerbitzuak hobetzeko eta arrazionalizatzeko Salanueva kontseilariaren ekimenari erantzuten diote. 
Landutako dokumentua Nafarroako udalerri bakoitzean eskaintzen diren zerbitzuen azterketa xehatu eta zehatz batetik abiatzen da, eta elkartzeko xedean oinarritutako eredu bat proposatzen du, administrazio zerbitzuak eta zerbitzu finalistak zerbitzu, mankomunitate edo partzuergo taldekatuak izateko. Ez du udalak eta kontzejuak desegiteko proposatzen, baizik eta administrazio zerbitzuen eta zerbitzu finalisten (ura, hondakinak edo kirolak) kudeaketa zerbitzu eta mankomunitate taldeetan eskuordetzea planteatzen du. Hala, zonakako eta baterako kudeaketa horrekin, herritarrentzako arreta eta zerbitzuen eskaintza hobetu, arrazionalizatu eta azkartuko da.
Proposamena Nafarroako Lurralde Estrategiak zehaztutako eremuetan oinarritzen da, hain zuzen ere, hamar eremutan: Tuterako Erribera, Arga-Aragoiko Erribera, Ebroko Erribera, Lizarrerria, Tafalla-Erriberri Erdialdea, Zangoza Erdialdea, Pirinioetako Haranak, Baztan-Bidasoa, Nafarroa Atlantikoa eta Iruñeko Eskualdea. Zirriborroak eremu horietara egokitzen ditu udalerriak taldekatzeko eta erkidetzeko proposamenak, betiere, gaur egun jada hainbat talde eta mankomunitate daudela kontuan hartuta.
Zirriborroa berrantolaketa administratibo eta funtzionalen eredu gisa eta Administrazio Zerbitzuetako Taldeak sortzeko eta hedatzeko eta Interes Orokorreko Mankomunitateak sortzeko eredu optimo gisa planteatzen da. Hala, egun bi edo hiru zerbitzu dituzten edo zerbitzu bakarra lantzen duten erakundeak hobetzen dira; besteak beste, ur hornidura, hondakinen kudeaketa eta kirol jarduerak lantzen dituzten erakundeak. Adibide gisa, interes orokorreko mankomunitate batek honako zerbitzu hauek eskainiko lituzke: hondakinen biltze eta tratamendua, ur edangarriaren etxez etxeko horniketa, estolderia eta hondakin uren tratamendua, kirol jarduerak, ingurumenaren babesa eta kontsumitzaile eta erabiltzaileen merkatuak eta defentsa.
Prozesu guztia garatzeko, beharrezkoak eta optimoak diren talde eta mankomunitateen izatea barne, 2014. urtera arteko gutxieneko epea planteatzen da; betiere, egokitzapen denboraldi bat kontuan hartuta eta mankomunitate edo partzuergo horietan zerbitzuen kudeaketa eskuordetuta. Horrek eragin ditzakeen aldaketetarako finantzaketa egoki bat planteatzen da, hala nola langileen antolaketa eta beharrei buruzko proposamenak kontuan hartuko dituena. 
Beste gai batzuen artean, dokumentuak honako hauek planteatzen ditu, zerbitzu taldeetarako eta egitura orokorrerako: taldeko herri guztietarako lan eginen duen idazkari edo/eta ikuskatzaile bat; biztanle gehien dituen herrian zerbitzu informatikoak zentralizatuko dituen egoitza bat; horrez gain, udalerri edo kontzeju bakoitzak administrazio langileen zerbitzuak eskainiko dizkio idazkaritzari; horrek biztanleenganako arreta zuzen eta iraunkorra bermatuko du, eta egungo zerbitzuen eskaintza hobetuko du
Taldeak udalaren edo kontzejuaren ohiko administrazio eta kudeaketa funtzioak hartu ahalko ditu, esaterako, argiteria publikoa, bideen garbiketa, eta kanposantuen kontserbazioa eta mantentzea; hau da, taldekatuta modu eraginkorragoan eskaintzen direla egiaztatzen diren jarduerak. 
Zirriborroa Toki Administrazioko Departamentuak koordinatu eta sustatu du, eta NASURSAren (Navarra de Suelo Urbano, SA) zuzendaritza teknikoarekin landu da. Enpresa publiko horrek EIN Navarra, Consultoría y Gestión, SL eta Consultores de las Administraciones Públicas, SA aholkularitza enpresei esleitu zien dokumentuaren lanketa.
 Gainera, departamentuak udal administrazioko adituen kolaborazioa izan du, besteak beste, honako hauena: Francisco Sosa Wagner eta Mercedes Fuertes Lópezena. Biak Zuzenbideko doktoreak eta Leongo Unibertsitateko Zuzenbide Fakultateko Unibertsitate Eskolako katedradunak; Julio López Laborda, Zaragozako Unibertsitateko Ekonomia Publikoko katedraduna; Alfonso Utrilla de la Hoz, Madrilgo Unibertsitate Konplutentseko Ekonomia eta Enpresa Zientzien Fakultateko Ekonomia Aplikatua VI departamentuko irakasle titularra; Pedro Luis Martínez Pallares, Huesca eta Zaragozako diputazio probintzialetako Administrazio Orokorreko teknikaria eta Zaragozako Diputazio Probintzialeko Lege Aholkularitzako abokatu aholkularia; eta Fernando Isasi Ortíz de Barrón, Foru Komunitateko hainbat toki erakundetako eta sozietate anonimo publikoetako abokatu aholkularia, Editorial Aranzadi, SAko Administrazio eta Zerga Zuzenbide departamentuko kolaboratzailea, eta Auzitegi Goreneko eta Justizia Auzitegi Nagusietako Auzi-Administrazio Aretoko analista. 

